
“Hop! Hop! Gortoz ac’hanon!”
Ar c’honikl ne oa ket evit krediñ ar pezh a gleve gant e zivskouarn bras. Alies e vez lakaet da sot gant ar chas, lakaet da gen sot all avat, biskoazh kemend-all!
“Hop! Oc’hola! Oc’ho! Dousikoc’h!” a harzhe ar c’hi war e lerc’h.

Hor c’honikl, dre forzh treiñ ha distreiñ a zeuas a-benn da dapet betek ur parkad maiz. Eus al lec’h e oa koachet e wele ar chaseer, ar c’hi avat ne rae ket.

“Retietie, amañ! Deus amañ!” a yudas ar chaseer en ur bellaat.

Gallout a reas ar c’honikl tennañ e alan a-benn ar fin. A-greiz-tout avat e voe unan bennak o lopata war e skoaz.

“Nebaon, me eo!” a guzulikas an hini a soñje gant ar c’honikl bezañ lezet war e lerc’h. “Ret dit koachañ ac’hanon!”
“Koachañ ac’hanout?”
“Ya. N’houllan ket bezañ ki-chase ken, re skuizhus eo!”
“Te eo Retietie?” a c’houlennas ar c’honikl.

“Ya, ha te?”
“Me? Skouarnvras eo ma anv... Met, ma n’houllez ket bezañ ki-chase ken, petra ac’h eus c’hoant da vezañ?”
“Konikl!” eme Retietie. “C’hoant am eus da vezañ konikl!”
“Petra?” a estlammas Skouarnvras prest da gouezhañ.

“Sot out! Friko gad ac’h eus c’hoant da vezañ d’echuiñ?” a eilgerias Skouarvras goude bezañ cheñchet plas gant Retietie a skuizhe buan a-walc’h.

“Pe porc’hell neuze, sell! Se zo brav, porc’hell!” eme Retietie en ur droc’hañ un dailhenn saosison. “Ne ra ket mann ebet, debriñ a ra e-pad an deiz...”
“Te a vo debret!” a droc’has Skouarnvras.

“Ma! Petra da vezañ, neuze enta?” a c’houlennas Retietie en ur sikour Skouarnvras da gleuzañ ur riboul nevez.

“Selaou, Retietie! Uioù a vez graet gant ar yer, ober gward a vez graet gant ar chas, laezh a vez roet gant ar saout. Setu, evel-se emañ!” a respontas Skouarnvras uzet e spered. “Pe labourez pe ez ez d’ober kig soubenn!”
“Ha kazh?” a estlammas Retietie, pa weler ar c’harotez kentañ.

“Ac’hanta! Kazh, se n’eo ket fall”, eme Skouarnvras. “Ne reont ket mann ebet sur, ar c’hizhier, hag ouzhpenn ne’m eus ket gwelet james unan d’ober friko.”
Bezañ kazh avat a ranker deskiñ. Ha Skouarnvras d’ober e soñj ober skol d’e gamalad.

“Deus amañ Retitie!”
“Kentel gentañ!” a yudas ar c’helenner. “Ar c’hizhier ne zeuont ket pa vezont galvet!”
“Degas ur garotezenn din, neuze”, a eilgerias Skouarnvras, reut.
“Diouzhtu!” eme Retietie.

“Eil kentel, an hini diwezhañ!” a yudas ar c’helenner. “Ne vez ket degaset mann ebet gant ar c’hizhier james, na polotenn ebet, na karotezenn ebet, na mann ebet!”
A-daolioù karotez e oa bet desket Retietie. Kerkent hag an deiz war-lerc’h da veure e oa prest ha barrek hag, asambles gant e gamalad ez eas da glask ur plas kazh.

An holl blasoù a oa tapet c’hoazh avat; gant kizhier, evel-just, gant lern ivez avat, ha yer, deñved, ha moc’h zoken.

D’abardaez-noz, dipitet, ez eas Retietie gant e gamalad da besketa kaol. Bec’h a oa war e galon avat.

“Lâret em boa dit. Pep hini a fell dezhañ mont da gazh er c’houlz-mañ!” eme Skouarnvras.

“Deut ez eus ur soñj din!” a estlammas Retietie en ur lammat, digor e divaskell gantañ.

Nijal kalz re vuan a reas hon evn hag eñ ha kouezhañ e benn er wazh. Dont a reas Skouarvras d’an daoulamm.

Aet e oa an evn diwar-wel, a-benn ar fin e teuas war-wel adarre.

“Deut ez eus ur soñj all din!” eme Retietie en ur vont kuit.

“N’ho peus ket gwelet Retietie?” a c’houlennas Skouarnvras nec’het, ur wezh erruet er gêr.

“Nann, n’hon eus ket Tataig! Met, sell, ur pesk aour nevez hon eus...”
